
LA CIFRA DAL DI

125
grams
caviar dastgan ins tenor l’Uffizi federal da la duana e da
la segirezza dals cunfins importar en Svizra. (fmr/sb)

«HISTORIC RHB»

Nov president e nov commember
Venderdi passà ha gì lieu a Cuira la 20avla radunanza da dele-
gads da «Historic RhB» – l’uniun tetgala da las organisaziuns che
s’occupan da l’ierta culturala da la Viafier retica (VR). Sper nu-
merusas fatschentas dal di, haja ins – suenter lunga tschertga –
pudì chattar in candidat adattà per il presidi da «Historic RhB»:
Reto Crameri da Surava è vegnì elegì unanimamain da la radu-
nanza sco nov ed uschia quart president en l’istorgia da l’uniun.
Quai communitgescha l’uniun.

In’ulteriura gronda tractanda è stada da prender si la funda-
ziun «GRÜN&CHROM» ch’è vegnida fundada il favrer 2023
cun sedia a Bravuogn. La fundaziun s’engascha per mantegnair
la funcziunalitad da las locomotivas girablas da la VR: Ge 4/4 I
Ge 4/4 II und Ge 6/6 II.

Quest onn festivescha «Historic RhB» ses giubileum da 20
onns. Quai duai vegnir festivà la fin d’emna dals 10 ed 11 da
zercladur 2023 cun ina gronda festa a Bravuogn. Las 7 uniuns e
2 fundaziuns che fan part da l’uniun tetgala vegnan a preschen-
tar lur activitads a favur dal mantegniment dal material rudlant
istoric e da l’istorgia da la Viafier retica. (cdm/fmr)

TIR

Tschintg novs victurs
La stagiun da tir sin la distanza da 300 meters e da pistola è vegnida lantschada sonda passada a Cuira.
Tar il tir d’avertura dals matscheurs grischuns è be reussì ad Elmar Fallet da defender la victoria da l’onn passà.

Las bunas relaziuns han chaschunà ch’ils
matscheurs da noss chantun han sajettà buns
resultats sin 300 meters e sin 50 meters cun la
pistola e quai tar temperaturas malempernaiv-
las sonda passada al stand da tir Rossboden a
Cuira. Nagina surpraisa è cheNorbert Caviezel
(Cuira) ha sajettà il pli ferm cun l’arma da mi-
litar en la categoria duas posiziuns. Il tiradur
da 41 onns è vegnì sin 546 puncts e ha buna-
main declassà ils concurrents. Uschia ha Hans
Peter Lötscher (Pany) sco segund gist fatg diesch
puncts damain che Norbert Caviezel. Carl
Frischknecht (Tumegl), in dals megliers
matscheurs grischuns ha cumplettà il podest.
Betg il favuritGeorg Maurer (Favugn) sa num-
na il victur tar l’arma da sport tar l’occurrenza
da dus posiziuns, mabain Dominic Lorenzetti
(Cuira). Dominic Lorenzetti è vegnì sin 574
puncts. Plaz dus è ì sco gia avant in onn adOtto
Bass (Sumvitg) cun in punct damain ch’il vic-
tur. Plaz trais ha obtegnìGeorg Maurer cun sa-
jettar per el in resultat plitostmodest da be 571
puncts.

Victoria per Urs Brazerol
En il matsch en venter cun l’arma da militar è
la victoria ida a Carl Frischknecht, l’anteriur
president dals tiradurs grischuns. El ha fatg
574 puncts, gist 11 puncts dapli che Silvia Plaz
(Giuvaulta/Savognin) ch’è vegnida segunda.
Cumplettà il podest ha Hans Luzi Stucki (Va-
lendau). En la categoria arma da sport è Urs
Brazerol (Farera) il grond victur tar il tir d’aver-
tura 2023. El gudogna la categoria cun il resul-
tat ferm da 574 puncts. Roger Monsch (Zezras)
è vegnì segund cun trer in punct pli pauc che
Brazerol. Arno Theus (Favugn) el è sco terz er
stà sin il podest grazia a ses 582 puncts. Ina
classa per sasez è ina giada dapli stàElmar Fallet
(Müstair) cun la pistola sin la distanza da 50
meters. Il Jauer ha tratg precis e scrit a la fin
ferms 578 puncts. Sybill Tscharner (Aschera/
Schiers) è vegnida segunda cun sajettar 15
puncts damain che Elmar Fallet. Cumplettà il
podest ha lura Ramon Crameri (Zezras) cun
557 puncts. Sin la distanza arma da 50 meters
è la victoria ida a Valentina Caluori (Panaduz)
e tar la categoria seniors ad Yvonne Margreth
(Castrisch).

«Fidanza vicendaivla
è indispensabla»
Ch’i dovra ils corps da pumpiers er en il Grischun conferma il fatg ch’ils pumpiers èn stads 1450 giadas en acziun l’onn 2022.
La setgira saja stada l’onn passà in problem er per la lavur dals pumpiers. Quai ha ditg Roland Farrér, il president da l’Associaziun
grischuna da pumpiers a la radunanza da delegads da sonda passada a Razén.

A Razén ha gì lieu sonda passada la radunanza
da delegads da l’uniun tetgala, che reunescha
ils pumpiers dal Grischun. President da l’Asso-
ciaziun grischuna da pumpiers è dapi 2012
Roland Farrér da Stierva. Il cumandant dals
Pumpiers Alvra n’è betg mo parsura dals 3884
pumpiers e pumpieras ch’i dat en il chantun
Grischun, el è er vicepresident da l’Associaziun
svizra da pumpiers. A quella appartegnan 1137
secziuns cun passa 80000 pumpiers e da quel
dumber èn 11%dunnas. Il tempda corona ha-
ja mussà ch’er ils pumpiers dal Grischun ha-
jan d’esser pronts en cas d’urgenza, ha ditg
Roland Farrér. Respect haja el er dals pumpiers
che sajan engaschads enTirchia ed en Siria per-
via dals terratrembels.

Els prestan lavur exemplarica, gea prest la-
vur senza aspects. «Preparads sch’i vegn propi
urgent a Brinzauls han er d’esser ils pumpiers
da la Val Alvra», di Roland Farrér. Dal remi-
nent fa el part al stab directiv dal Cumegn Al-
bula/Alvra en connex cun la bova da Brin-
zauls. Mitschà fin ussa saja ins er en il Gri-
schun quai che pertutga la setgira, ha punctuà
il parsura dals pumpiers grischuns. El è sa du-
mandà tge che succedia sche la mancanza
d’aua vegnia pli gronda, gist la mancanza
d’aua per stizzar fieus.

Prest quatter cas per di
Il 2022 èn ils 54 corps da pumpiers grischuns
stads gist 1450 giadas en acziun. Quai èn 350
giadas dapli che anc l’onn 2021. Da las 1450
giadas ch’ils pumpiers èn vegnids clamads èn
els stads in terz en acziun pervia d’incendis ed
ils auters dus terzs pervia d’auters cas. Quai èn:
cunzunt accidents stradals, salvament da per-
sunas (total salvà 44 persunas), catastrofas da
la natira, privels pli gronds u pli pitschens, sal-
vaments d’animals ed auters cas urgents. Cun
1450 acziuns èn ils pumpiers da noss chantun
stads engaschads en media prest quatter giadas
per di il 2022.

S’augmentads ferm èn ils alarms d’incen-
dis (BMA-Alarme) e da servetschs. Il 2022
munta la summa dals donns pervi da fieu a
11,2 milliuns francs e quella per ils donns ele-
mentars a 6,1 milliuns francs. En Svizra èn ils

radund 1150 corps da pumpiers stads schi-
zunt 85000 giadas en acziun (12700 incen-
dis) il 2022.

In uschè bun image n’han autras
organisaziuns strusch
Sa regurdads cun sa d’auzar da las sutgas èn ils
delegads da Markus Feltscher, l’anteriur direc-
tur da l’assicuranza da bajetgs, ch’èmort dacurt
andetgamain. «Cun plaschair avessan nus sur-
dà ad el la commembranza d’onur da l’Associa-
ziun grischuna da pumpiers», di RolandFarrér.
Chattà blers pleds da laud per pumpiers e pum-
pieras ha il cusseglier guvernativ e president da
la regenza Peter Peyer.

Pumpiers e pumpieras sajan in fitg bun
exempel per ina collavuraziun da success e da
cuminanza. In pumpier sulet na sappia betg far
uschè bler, i dovria simplamain la collavura-
ziun, ha punctuà il schef dal Departament da
gustia, polizia e militar. Per pumpiers e pum-
pieras saja fidanza vicendaivla indispensabla,
ha accentuà Peter Peyer. Marc Handlery, il di-
rectur da l’assicuranza da bajetgs ha ditg ch’in
uschè bun image sco ils corps da pumpiers

hajan mo paucas organisaziuns publicas. Ils
corps da pumpiers sajan enconuschents per lur
gronda diversitad. Quai conferman er las
24000 uras che pumpiers e pumpieras dal Gri-
schun hajan prestà il 2022 cun esser en acziun
per la publicitad.

«Preparads sch’i vegn
propi urgent a Brinzauls
han er d’esser ils pum-
piers da la Val Alvra.»
Roland Farrér,
president Associaziun grischuna
da pumpiers

Cusseglier guvernativ Peter Peyer (san.) e Roland Farrér, il president dals pumpiers grischuns. FOTO FMR

ELECZIUNS NAZIUNALAS 2023

GPP Grischun cun atgna glista
Venderdi passà ha la Giuvna partida populara (GPP) dal Gri-
schun nominà a Cuira sia atgna glista per las elecziuns dal Cus-
segl naziunal 2023:

1. Gieri Flurin Darms, Glion
2. Sky Gansner, Favugn
3. Mila Luzi, Scheid
4. Lars Bossi, Trimmis
5. Céline Cavelti, Cuira

Els s’engaschian per in chantun Grischun che saja capabel da
concurrer e per la libertad, la segirtad e la neutralitad da la Sviz-
ra, hai num en ina communicaziun. Tematicamain sa focusse-
schia la partida spezialmain sin il sectur d’energia e d’asil. En do-
madus secturs sa sviluppeschia il pajais en la faussa direcziun ed
ina midada dal curs saja urgenta, scriva la partida. Plinavant ve-
glian ils candidats e las candidatas s’engaschar per ils giavischs da
la giuventetgna. «Las experientschas dal cumbat electoral da las
elecziuns dal Cussegl grond ans dattan perspectivas per las elec-
ziuns dal Cussegl naziunal ed ussa vulain nus preschentar las for-
zas futuras giuvnas e dinamicas per il Cussegl naziunal», uschia
Gieri Flurin Darms, il president da la GPP GR ch’abitescha a
Glion. (cdm/fmr)

Ils tschintg candidats dalla GPP Grischun (da san.): Lars Bossi, Mi-
la Luzi, Gieri Flurin Darms, Céline Cavelti e Sky Gansner. FOTO GPP GR

Dastga esser cuntent cun ses resultat:
Elmar Fallet.

